偷看    潘艷姿
    讀冊的時，若抵著考試，不管大考抑小考，總是有人會想卜偷看，或者老師佇台仔頂講到嘴角全全波，有的同學無興趣聽，因嘛會提尪仔冊出來偷看；少年家仔有可能會偷看A片、偷看人洗身軀、或者是走去公園偷看情侶約會，抑你呢？你會偷看人做啥？
未使干若講別人，家己嘛愛老實招，印象中我捌偷看過阿姊寫的日記，其實並無特別的意圖，彼當時只是單純的好奇！
    毋知對當時開始，自家用車的玻璃門，流行貼烏紙，講是為著卜防止日頭曝，烏紙貼到一台比一台擱較烏，車內到底坐幾个人攏看無，甚至駕駛是查甫抑查某嘛毋知，若抵著即種車違規駕駛，連卜加譙兩句仔，道毋知伊是男是女？真正是逆死！假使只是為著卜防止日頭曝，敢有需要一定愛貼到烏矬矬？敢講古早道無日頭？敢講以前的人毋驚日頭曝？
    車的烏紙若貼到超過烏，佇車內的人，會當看清楚外口的情形，但是外口的人卻看未著伊，即種無對等的關係，根本道是另外一種『偷看』！

